
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՐԿԱՅԻՆ ՕՐԵՆՍԳՐՔՈՒՄ ԼՐԱՑՈՒՄ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ԵՎ «ՊԵՏԱԿԱՆ ՏՈՒՐՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀՀ ՕՐԵՆՔՆԵՐԻ ՆԱԽԱԳԾԵՐԻ ՎԵՐԱԲԵՐՅԱԼ


	1. ՀՀ պետական եկամուտների կոմիտե
	06.04.2022թ.

	
	N 01/3-3/23622-2022

	1. Առաջարկում ենք քննարկել նախագծով հետևյալ խնդրի կարգավորման նպատակահարմարությունը։ Մասնավորապես, գործող օրենսդրությամբ, ինչպես նաև նախագծով նախատեսված է, որ ռոյալթիի դրույքաչափի որոշման նպատակով՝ շահույթը նախքան հարկումը հաշվարկվում է որպես ռոյալթիի բազայի և օրենսգրքի 6-րդ բաժնով սահմանված նվազեցումների (բացառությամբ ֆինանսական գործունեության գծով ծախսերի, ռոյալթիի և նախորդ տարիների հարկային վնասների) դրական տարբերություն, ինչի արդյունքում երբեմն հարկ վճարողները ռոյալթիի բազայից նվազեցնում են նաև ռոյալթիի բազա չհանդիսացող եկամուտների գծով ծախսերը (օրինակ` հիմնական միջոցների հաշվեկշռային արժեքները, ծառայությունների մատուցման հետ կապված ծախսերը և այլն)՝ նվազեցնելով շահույթը նախքան հարկումը, հետևաբար նաև ռոյալթիի դրույքաչափը և հաշվարկվող ռոյալթին։ Հիշյալ խնդրի կարգավորման նպատակով առաջարկում ենք նախագծով խմբագրել նշված կարգավորումը՝ հստակեցնելով, որ շահույթը նախքան հարկումը հաշվարկելիս ռոյալթիի բազայից ենթակա են նվազեցման ռոյալթիի բազա հանդիսացող եկամուտների ստացման հետ կապված՝ օրենսգրքի 6-րդ բաժնով սահմանված նվազեցումները:
	Ընդունվել է:
Նախագծում կատարվել է համապատասխան լրացում:

	2. Առաջարկում ենք քննարկել նախագծով օրենսգրքի 202-րդ հոդվածի 3-րդ մասի 3-րդ կետի «գ» ենթակետում փոփոխություն կատարելու նպատակահարմարությունը։
Մասնավորապես, առաջարկվող փոփոխությունը վերաբերում է հետևյալին։ Դեռևս 01.03.2017թ. ՀՕ-78-Ն օրենքով «Բնապահպանական և բնօգտագործման վճարների մասին» օրենքի 18-րդ հոդվածի 2-րդ մասում կատարվել է փոփոխություն և խտանյութի իրացման շրջանառության՝ մետաղների միջազգային գների 90%-ի հիման վրա հաշվարկման/վերահաշվարկման կանոնի փոխարեն սահմանվել է միջազգային գների 80%-ի հիման վրա հաշվարկման/վերահաշվարկման կանոնը (վերջինս կիրառվում է, երբ ռոյալթիի հաշվետու ժամանակաշրջանը ներառող յուրաքանչյուր ամսվա արդյունքներով ռոյալթիի իրացման շրջանառությունը 10 (20) տոկոս կամ ավելի չափով ցածր է նույն ամսվա ընթացքում մատակարարված խտանյութում՝ մետաղների վերջնական պարունակության և նույն մետաղների՝ տվյալ ամսվա միջազգային գների հիման վրա հաշվարկված իրացման շրջանառությունից)։ Նույն կարգավորումը սահմանվել է նաև ՀՀ հարկային օրենսգրքով։ Հարկ է հաշվի առնել, որ 01.03.2017թ. ՀՕ-78-Ն օրենքով կատարված փոփոխությունը հիմնավորվել է նրանով, որ մետաղների միջազգային գները այն ժամանակ եղել են ցածր, որի հետևանքով ցանկացած պարագայում խտանյութի իրացման շրջանառությունը ենթակա է եղել հաշվարկման միջազգային գների 90 տոկոսի հիման վրա։ Հաշվի առնելով այն հանգամանքը, որ ներկայումս մետաղների միջազգային գներն էականորեն աճել են, առաջարկում ենք ՀՀ հարկային օրենսգրքի 202-րդ հոդվածի 3-րդ մասի 3-րդ կետի «գ» ենթակետում «20» և «80» թվերը փոխարինել համապատասխանաբար «10» և «90» թվերով:
	Ընդունվել է մասնակի:
Նախագծով ՀՀ հարկային օրենսգրքի 202-րդ հոդվածի 3-րդ մասի 3-րդ կետի «գ» ենթակետում «20» և «80» թվերը փոխարինվել են ոչ թե  համապատասխանաբար «10» և «90» թվերով, այլ «15» և «85» թվերով՝ հաշվի առնելով այն հանգամանքը, որ գոյություն ունեցող համաշխարհային գնաճի պայմաններում նախատեսվում է, որ ռոյալթիի վճարողների կողմից կատարվող ծախսերը նույնպես աճելու են:

	2.ՀՀ շրջակա միջավայրի նախարարություն
	12.04.2022

	
	N 1/01.2/6047-2022

	«Հայաստանի Հանրապետության հարկային օրենսգրքում լրացում և փոփոխություն կատարելու մասին» և «Պետական տուրքի մասին» Հայաստանի Հանրապետության օրենքում փոփոխություն կատարելու մասին» օրենքների նախագծերի վերաբերյալ դիտողություններ և առաջարկություններ չկան
	Ընդունվել է ի գիտություն:


	2. ՀՀ տարածքային կառավարման և ենթակառուցվածքների նախարարություն
	20.04.2022թ.

	
	 N ԳՍ/26.3/9401-2022

	[bookmark: _Hlk100852387]Մետաղական օգտակար հանածոների հանքավայրեր շահագործող կազմակերպությունների համար նախատեսված ռոյալթիի համակարգի վերանայման նպատակով Ձեր կողմից մշակված՝ «Հայաստանի Հանրապետության հարկային օրենսգրքում լրացում և փոփոխություն կատարելու մասին» և «Պետական տուրքի մասին» «Հայաստանի Հանրապետության օրենքում փոփոխություն կատարելու մասին» ՀՀ օրենքների նախագծերի վերաբերյալ հայտնում ենք, որ դրանցում կիրառված մեթոդաբանությունը ընդհանուր առմամբ ընդունելի է: Նախագծերը քննարկվել են աշխատանքային կարգով: Ակնհայտ է, որ այն մշակելու ժամանակ հաշվի է առնվել նաև Արժույթի Միջազգային Հիմնադրամի (IMF) վերլուծությունը: Կարգավորմամբ ավելացվող ռոյալթիի 3-րդ բաղադրիչը (R3) նման է մինչև ռոյալթիների գործող համակարգի ընդունումը կիրառվող մեխանիզմին, որը լրացուցիչ հարկում էր նախատեսում սահմանված շահութաբերությունից բարձր շահութաբերությամբ ընդերքօգտագործում իրականացնողների համար: R3-ի ներմուծումը ռոյալթիների դրույքաչափի հաշվարկման գործող բանաձևում մետաղների բարձր միջազգային գների դեպքում կապահովի ընդերքօգտագործողների ստացած գերշահույթի արդարացի բաշխումը՝ վերացնելով հարկման ռեգրեսիվությունը և հաշվի կառնի ընդերքօգտագործողների շահութաբերությունը: Վերջինս իր հերթին հիմնականում պայմանավորված է հանքավայրերի առանձնահատկություններով, ինչը ողջունելի է:
Այնուամենայնիվ, գործող և առաջարկվող մեխանիզմները հիմնված չեն մարվող պաշարների վրա, ինչը կարող է նպաստել ընդերքօգտագործողների կողմից բարձր պարունակություններով բնութագրվող հանքաքարերի արդյունահանմանը՝ ցածր շահութաբերությամբ բնութագրվող հանքաքարերը ընդերքում որպես կորուստ թողնելով կամ լցակույտեր տեղափոխելով: Նման երևույթները բացառելու նպատակով անհրաժեշտ է ներդնել վերահսկողության լրացուցիչ մեխանիզմներ կամ միջոցներ:
Կարծում ենք, որ ոլորտի ներդրումային գրավչության տեսակետից կայունություն ապահովելու նպատակով հնարավորության դեպքում նախագծում պետք է ամրագրել դրույթ, որով կսահմանվի որոշակի ժամանակահատված (առնվազն մինչև 5 տարի), որի ընթացքում ռոյալթիների հաշվարկման մեխանիզմը այլևս ենթակա չի լինի փոփոխության:
	Ընդունվել է ի գիտություն:
Ինչ վերաբերում է ներդրումային գրավչության տեսակետից կայունություն ապահովելու նպատակով որոշակի ժամանակահատվածում (առնվազն մինչև 5 տարի) ռոյալթիի հաշվարկման մեխանիզմը այլևս փոփոխության չենթարկելուն, ապա շատ կարևորելով գործարար միջավայրի, և մասնավորապես, հարկային միջավայրի կարևորությունն ու կանխատեսելիությունը ազգային տնտեսության ներդրումային գրավչության ապահովման տեսանկյունից, այդուհանդերձ կարծում ենք, որ ՀՀ հարկային օրենսգրքով այդպիսի կարգավորում նախատեսելը կարող է խնդրահարույց լինել, այդ թվում՝ իրավական առումով՝ հաշվի առնելով նաև այն, որ այդպիսի նախադեպեր չկան։
Միևնույն ժամանակ, հայտնում ենք, որ հանքարդյունաբերության բնագավառում ներդրումները հիմնականում կատարվում են օտարերկյա ներդրողների կողմից, իսկ Օտարերկրյա ներդրումների մասին ՀՀ օրենքի առաջին պարբերության համաձայն` նույն օրենքը սահմանում է Հայաստանի Հանրապետության տարածքում օտարերկրյա ներդրումների իրականացման, իրավական, տնտեսական ու կազմակերպական հիմքերը և ուղղված է օտարերկրյա ներդրողների իրավունքների, օրինական շահերի, գույքի պաշտպանության ապահովմանը, օտարերկրյա նյութական և ֆինանսական միջոցների ներգրավման, առաջավոր տեխնոլոգիաների, կառավարման և կազմակերպման փորձի ներդրման ու արդյունավետ օգտագործման նախադրյալների ստեղծմանը:
Նույն օրենքի 7-րդ հոդվածի համաձայն` օտարերկրյա ներդրումները կարգավորող` Հայաստանի Հանրապետության օրենսդրության փոփոխության դեպքում ներդրման պահից սկսած 5 տարվա ընթացքում, օտարերկրյա ներդրողի ցանկությամբ, կիրառվում է ներդրումների իրականացման պահին գործող օրենսդրությունը:
Վերահսկողության լրացուցիչ մեխանիզմներ կամ միջոցներ ներդնելու առաջարկության կապակցությամբ հայտնում ենք, որ առաջարկություններն ավելի մանրամասն ներկայացվելու դեպքում պատրաստակամ ենք քննարկել դրանք: Ընդ որում, հնարավոր է, որ նման կարգավորումները հարկային հարաբերությունների շրջանակից դուրս լինեն, հետևաբար գուցե անհրաժեշտ է քննարկել դրանք ոլորտը կարգավորող օրենսդրությամբ ամրագրելու նպատակահարմարության հարցը։

	3. ՀՀ էկոնոմիկայի նախարարություն
	27.04.2022

	
	 N 01/4870-2022

	1. «Հայաստանի Հանրապետության հարկային օրենսգրքում լրացում և փոփոխություններ կատարելու մասին» և Պետական տուրքի մասին» օրենքում փոփոխություն կատարելու մասին ՀՀ օրենքների նախագծերի վերաբերյալ էկոնոմիկայի նախարարությունը նպատակահարմար է գտնում ՀՀ հարկային օրենսգրքում փոփոխություն կատարել այլ տրամաբանությամբ, մասնավորապես՝ ռոլայթիի համար սահմանել  ֆիքսված դրույքաչափեր, որը էկոնոմիկայի նախարարությունը 06.09.2021թ. N 01/13015-2021 գրությամբ ներկայացրել էր շահագրգիռ պետական մարմինների քննարկմանը։
	Չի ընդունվել:
Ռոլայթիի համար ֆիքսված դրույքաչափեր սահմանելու նպատակահարմարության և ՀՀ ֆինանսների նախարարության կողմից մշակված նախագծի ընդունման ոչ նպատակահարմարության վերաբերյալ չի ներկայացվել որևէ հիմնավորում: Ավելին, ՀՀ ֆինանսների նախարարության կողմից և Արժույթի Միջազգային Հիմնադրամի կողմից իրականացված հաշվարկները ցույց են տվել, որ ռոլայթիի ֆիքսված դրույքաչափերով առաջարկությունը ոչ միայն գրավիչ չէ հետագա ներդրումների ներգրավման տեսանկյունից, այլ նաև վտանգավոր է ոլորտի հետագա զարգացման համար: Մասնավորապես, Արժույթի Միջազգային Հիմնադրամի տեխնիկական օժանդակության շրջանակներում կատարված՝ Հայաստանի հանքարդյունաբերության հարկաբյուջետային ռեժիմի վերանայման զեկույցում նշվել է, որ՝
1) ՀՀ էկոնոմիկայի նախարարության հեղինակած՝ միջազգային գների վրա հիմնված ռոյալթիի համակարգի շրջանակներում ներկայացված դրույքաչափերն էականորեն բարձր են միջազգային փորձում առկա դրույքաչափերից,
2)  միջազգային գների վրա հիմնված ռոյալթիի համակարգում անտեսված են խտանյութում առկա տարբեր մետաղների գների տարբերությունները,
3) միջազգային գների վրա հիմնված ռոյալթիի համակարգում հաշվի չի առնվել այն հանգամանքը, որ մետաղների գների փոփոխությունները կարող ունենալ միայն ինֆլյացիոն հիմք:

	4. ՀՀ արդարադատության նախարարություն
	05.05.2022

	
	 N 01/27.2/19188-2022

	1. «Հայաստանի Հանրապետության հարկային օրենսգրքում լրացում և փոփոխություններ կատարելու մասին» օրենքի նախագծի 1-ին հոդվածի 1-ին մասով լրացվող կարգավորման կապակցությամբ գտնում ենք, որ պարզ չէ, թե խտանյութի ֆիզիկական ծավալի գինը որոշելու համար ինչու են հիմք ընդունվում հենց երկրորդ ամսվա համար սահմանված միջին գները, այլ ոչ օրինակ՝ սահմանված ժամկետի վերջին ամսվա միջին գինը, ինչը, մեր կարծիքով, առավել կհամապատասխանի հիմնավորման մեջ նշված՝ մետաղական օգտակար հանածոների համար վճարվող ռոյալթիի համակարգը մետաղների միջազգային գներին ավելի արձագանքող դարձնելու նպատակին՝ մետաղների միջազգային էական բարձրացման պարագայում պետական բյուջեի համար արդարացի և հիմնավորված լրացուցիչ եկամուտներ ապահովելու տեսանկյունից
	Ընդունվել է:
Նախագծի խնդրո առարկա ձևակերպումը վերանայվել է:

	2. «Պետական տուրքի մասին» օրենքում փոփոխություն կատարելու մասին» օրենքի նախագծի 1-ին հոդվածի «տողերը» բառն անհրաժեշտ է փոխարինել «կետերը» բառով՝ ելնելով «Նորմատիվ իրավական ակտերի մասին» օրենքի 14-րդ հոդվածի դրույթներից
	Ընդունվել է:
Նախագծում կատարվել է համապատասխան փոփոխություն:



